
laghutattvasudhA Commentary on shrIdakShiNAmUrti stotram

લઘુતત્ત્વસુધા શ્રીદક્ષિણામૂર્તિસ્તોત્રવ્યાખ્યા 

શ્રી શઙ્કરભગવત્પાદાચાર્યપ્રણીતં
શ્રી દક્ષિણામૂર્તિસ્તોત્રમ્ 

શ્રી સ્વયંપ્રકાશયતિ વિરચિત લઘુતત્ત્વસુધાખ્યવ્યાખ્યાસમેતમ્

શ્રી દક્ષિણામૂર્તિસ્તોત્રમ્ 
મૌનવ્યાખ્યાપ્રકટિતપરબ્રહ્મતત્ત્વં યુવાનં

વર્ષિષ્ઠાન્તેવસદૃષિગણૈરાવૃતં   બ્રહ્મનિષ્ઠૈઃ ।
આચાર્યેન્દ્રં કરકલિતચિન્મુદ્રમાનમાનન્દમૂર્તિં
સ્વાત્મારામં મુદિતવદનં દક્ષિણામૂર્તિમીડે  ॥

લઘુતત્ત્વસુધા

કૈવલ્યાનન્દયોગીન્દ્ર શુદ્ધાનન્દયતીશ્વરૌ ।
નત્વારભે લઘુવ્યાખ્યાં દક્ષિણાશામુખસ્તુતેઃ॥

અવતારિકા

ઇહ ખલુ સર્વજ્ઞો ભગવાન્ ભાષ્યકારો
લોકાનુગ્રહૈકપ્રયોજનકૃતશરીરપરિગ્રહઃ સકલવેદાન્તદુગ્ધાબ્ધેઃ
ન્યાયમન્દરેણ વિચારનિર્મથનાદાવિર્ભૂતાદ્વૈતામૃતસ્ય
વિન્યાસકલશભૂતં શ્રીદક્ષિણામૂર્તિસ્તોત્રં   સકલલોકાનુજિઘૃક્ષયા
ભોક્તૃજીવભોગ્યજગત્ ભોગપ્રદપરમેશ્વરમોક્ષપ્રદ - ગુરૂણાં
અત્યન્તાભેદબોધકં સકૃત્પઠનશ્રવણાર્થમનનાદિમાત્રેણ
પરમપુરુષાર્થપ્રાપકમારભમાણઃ તસ્ય વેદાન્તસારભૂત
નવનીતપિણ્ડાત્મકત્વેન તદીયવિષયાદિભિરેવ તદ્વત્તાસિદ્ધિમભિપ્રેત્ય
આદૌ પ્રતીચસ્સકલજગદધિષ્ઠાનત્વેન પરમેશ્વરતાં દર્શયન્
દક્ષિણાશામુખં પરમેશ્વરં મનસા પૂજયતિ – વિશ્વમિતિ ।

વિશ્વં દર્પણદૃશ્યમાનનગરીતુલ્યં નિજાન્તર્ગતં

લઘુતત્ત્વસુધા શ્રીદક્ષિણામૂર્તિસ્તોત્રવ્યાખ્યા 

પશ્યન્નાત્મનિ માયયા બહિરિવોદ્ભૂતં યથા નિદ્રયા ।
યઃ સાક્ષાત્કુરુતે પ્રબોધસમયે સ્વાત્માનમેવાદ્વયં
તસ્મૈ શ્રીગુરુમૂર્તયે નમ ઇદં શ્રીદક્ષિણામૂર્તયે॥ ૧॥

વિશ્વમ્ - વિવિધપ્રત્યયગમ્યં વિયદાદિ સર્વમિદં જગત્,
નિજાન્તર્ગતમ્ - નિજમ્ - સ્વીયમ્, અન્તઃ - મધ્યં, ગતમ્ - પ્રાપ્તમ્
પ્રત્યક્સ્વરૂપે સ્થિતમિતિ યાવત્ ।

નિર્વિકારે   નીરન્ધ્રેઽતિસ્વચ્છેઽસઙ્ગે  સૂક્ષ્મે પ્રતીચિ
જગતસ્તદ્વિપરીતસ્ય સ્થિતૌ તત્સદૃશં દૃષ્ટાન્તમાહ
દર્પણદૃશ્યમાનનગરીતુલ્યમિતિ ; દર્પણે -આદર્શે, નીરન્ધ્રે અસઙ્ગે
સ્વચ્છે સૂક્ષ્મે નિર્વિકારે   પ્રતિબિમ્બિતા સતી, દૃશ્યમાના - અવલોક્યમાના
યા, નગરી પુરી, ચતુર્દશ સન્નિવેશા સપ્તવાપીયુક્તા નાનોપવના
દક્ષિણોત્તરતોઽતિમનોહરમાર્ગદ્વયવિરાજિતા અનેકક્રીડાશિખરિયુતા
નાનાવિધજનસંકુલા ક્વચિત્ કષ્ટમાર્ગપ્રદેશયુતા ચ, તત્તુલ્યમ્ -
તત્સમાનમ્ ।
તદુક્તં ભારતીતીર્થૈઃ –

“નિશ્છિદ્રદર્પણે ભાતિ વસ્તુગર્ભં બૃહત્ વિયત્ ।
સચ્ચિત્સુખે તથા નાના જગદ્ ગર્ભમિદં વિયત્” ॥

(પઞ્ચદશી ૧૩-૧૦૧)

વાસિષ્ઠેઽપિ શિલોપાખ્યાને ઇદમુક્તમ્ –
“દ્યૌઃ ક્ષમા વાયુરાકાશઃ પર્વતાસ્સરિતો દિશઃ ।
સન્તિ તસ્યાં શિલા સાચ સુષિરા ન મનાગપિ॥
અપ્યત્યન્તઘનાઙ્ગાયાસ્સુનીરન્ધ્રાકૃતેરપિ  ।
વિદ્યતેન્તર્જગદ્વૃન્દં  વ્યોમ્નીવ વિતતોઽનિલઃ” ॥ ઇતિ ।

(નિર્વાણપ્રકરણે ૪૬ તમે અધ્યાયે)

નનુ પ્રતીચોઽન્તરે યદિ સદા વિશ્વં તિષ્ઠતિ, તર્હિ
રાગાદિવદન્તરેવાનુભૂયેતેત્યાશઙ્ક્યાહ –આત્મનીત્યાદિના ।
આત્મનિ સ્વપ્રકાશે પ્રતીચિ વિષયે આશ્રયે ચ, માયા - અવિદ્યા, સૂર્યે
પ્રેચકાદીનામન્ધકારપ્રતીતિવન્મામહં ન જાનામીતિ ભ્રમાનુભવસિદ્ધા,
તયા માયયા, બહિઃ - સ્વસ્માદ્ બાહ્યદેશે ઉદ્ભૂતમિવ પશ્યન્ - અવલોકયન્
યઃ ઇત્યુત્તરત્રસંબન્ધઃ ।

2 sanskritdocuments.org



લઘુતત્ત્વસુધા શ્રીદક્ષિણામૂર્તિસ્તોત્રવ્યાખ્યા 

“આશ્રયત્વવિષયત્વભાગિની નિર્વિભાગચિતિરેવ   કેવલા” –

(સંક્ષેપશારીરકમ્)

અન્તર્વિદ્યમાનસ્ય   જગતો બાહ્યત્વેનાનુભવે દૃષ્ટાન્તમાહ –

યથા નિદ્રયેતિ – યથા નિદ્રયા સ્વાપ્નં જગત્ સાક્ષિણિ
સ્વસ્મિન્નધ્યસ્તતયા સ્થિતમપિ સ્વસ્માદ્ બહિરવસ્થિતમિવાનુભવતિ
તદ્વદેવેમે જાગ્રત્પ્રપઞ્ચમપિ સ્વસ્મિન્ પ્રત્યક્ચૈતન્યે અધ્યસ્તતયા
સ્થિતમેવ સ્વાધ્યસ્તદેહાદિ તાદાત્મ્યાધ્યાસવશાત્ સ્વસ્માદ્
બહિરિવ પશ્યતિ । અન્યથા જડસ્ય જગતઃ પ્રત્યક્ચૈતન્યેન સહ
સંયોગાદ્યન્યતમસંબન્ધાસંભવેન પ્રતીચસ્સકાશાત્ જગદ્ભાનં
ન સ્યાત્ । તથા ચ તત્રાધ્યસ્તમેવ તત્ ।
તથા ચ પ્રત્યગાત્માનં પ્રકૃત્ય શ્રુતિર્ભવતિ

(૧) “પુરત્રયે ક્રીડતિ યશ્ચ જીવસ્તતસ્તુ જાતં સકલં વિચિત્રમ્ ।
આધારમાનન્દમખણ્ડબોધં યસ્મિન્ લયં યાતિ પુરત્રયં ચ॥

(૨) એતસ્માજ્જાયતે પ્રાણો મનઃ સર્વેન્દ્રિયાણિ ચ ।
ખં વાયુર્જ્યોતિરાપઃ પૃથિવી વિશ્વસ્ય ધારિણી॥

(૩) મય્યેવ સકલં જાતં મયિ સર્વં પ્રતિષ્ઠિતમ્ ।
મયિ સર્વં લયં યાતિ તદ્ બ્રહ્માદ્વયમસ્મ્યહમ્” ॥ ઇતિ ।

(કૈવલ્યોપનિષત્ ૧:૧૪, ૧૫, ૧૯)

(૪) “યથા સ્વપ્ન પ્રપઞ્ચોઽયં મયિ માયાવિજૃમ્ભિતઃ  ।
એવં જાગ્રત્પ્રપઞ્ચશ્ચ મયિ માયાવિજૃમ્ભિતઃ ” ॥

ઇતિ પુરાણવચનં ચ । તતઃ પ્રતીચ્યેવ
જાગ્રત્પ્રપઞ્ચોઽધ્યસ્તોનુભૂયતે ભ્રાન્ત્યા બહિરિવેતિ ભાવઃ॥

નનુ સ્વાત્મનિ પ્રપઞ્ચઃ અધ્યસ્તશ્ચેદ્ બાધ્યેત, ન
ચ કદાચિદ્ બાધોઽનુભૂયતે ; અતો નાત્મન્યધ્યસ્તઃ,
કિન્તુ બહિઃ પરમાર્થત એવ સ વિદ્યતે ઇત્યાશઙ્ક્ય, યથા
સ્વપ્નપ્રપઞ્ચોઽધ્યસ્તોઽપિ તદા સત્ય ઇવ ભાતિ પ્રબોધસમયે
બાધ્યતે, તથૈવાયમપિ જાગ્રત્પ્રપઞ્ચઃ તત્ત્વજ્ઞાનાત્ પૂર્વં
સત્યત્વેન ભાતોઽપ્યાચાર્યેણ પરમદયાલુના સાક્ષાત્પરમેશ્વરાવતારરૂપેણ

ઉપદિષ્ટતત્ત્વમસ્યાદિમહાવાક્યજન્યપ્રત્યક્બ્રહ્મૈક્યસાક્ષાત્કારસમયે
સમૂલં બાધિતઃ સન્ પ્રત્યગભિન્નાદ્વિતીયબ્રહ્મમાત્રતયા પરિશિષ્યતે
ઇત્યભિપ્રેત્યાહ – યસ્સાક્ષાદિત્યાદિના ।

યઃ - અધ્યસ્તપ્રપઞ્ચાધિષ્ઠાનભૂતઃ પ્રત્યગાત્મા, પ્રબોધસમયે -
ગુરૂપદિષ્ટમહાવાક્યાત્ જ્ઞાનોત્પત્તિકાલે, અદ્વયમ્ - સર્વપ્રપઞ્ચસ્ય
સમૂલસ્ય બાધિતત્વેન વિયદાદિદ્વયરહિતં, સ્વાત્માનમેવ -

વિયદાદ્યધિષ્ઠાનભૂતબ્રહ્માભિન્નસચ્ચિદાનન્દાત્મકં
પ્રત્યઞ્ચમેવ, સાક્ષાત્કુરુતે - સચ્ચિદાનન્દાત્મકં
બ્રહ્માહમસ્મીત્યપ્રતિબન્ધેનાવ્યવધાનમનુભવતિ । “યત્ર ત્વસ્ય
સર્વમાત્મૈવાભૂત્ તત્કેન કં પશ્યેત્” ઇત્યાદિશ્રુતેઃ । તસ્મૈ -
ઉક્તરૂપાય, શ્રીગુરુમૂર્તયે - શ્રીગુરુઃ સાક્ષાત્કૃતબ્રહ્મતત્ત્વતયા
વિવિધપરિચ્છેદશૂન્યો જ્ઞાનોપદેષ્ટા પુરુષઃ, તન્મૂર્તયે -
તદ્રૂપેણાવસ્થિતાય, શ્રીદક્ષિણામૂર્તયે - દક્ષિણા - દક્ષિણદિગભિમુખા,
મૂર્તિઃ   - વિગ્રહઃ, યસ્ય તસ્મૈ ।

“પરમાદ્વૈતવિજ્ઞાનં કૃપયા વૈ દદાતિ યઃ ।
સોયં ગુરુર્ગુરુસ્સાક્ષાત્ શિવ એવ ન સંશયઃ” ॥

ઇત્યાદિવચનશતેભ્યો જ્ઞાનોપદેષ્ટા ગુરુસ્સાક્ષાત્પરમેશ્વર એવ ।
અથવા - શ્રીમતી - સચ્ચિદાનન્દાત્મિકા, ગુર્વી - અતિમહત્તરા,

મૂર્તિઃ   - સ્વરૂપં યસ્ય સઃ, તથા, તસ્મૈ શ્રીગુરુમૂર્તયે॥
શ્રિયા - અનાદ્યચિન્ત્યમાયાશક્ત્યા, દક્ષિણઃ -

સૃષ્ટિસ્થિત્યન્તવિરચનાનિપુણશ્ચાસૌ પરમાર્થતોઽમૂર્તિશ્ચ   –

આકારવિશેષરહિતઃ, “અસ્થૂલમનણુ” ઇત્યાદિશ્રુતેઃ । સઃ - દક્ષિણામૂર્તિઃ  ,
તસ્મૈ “ઇદમ્ નમઃ” પ્રહ્વીભાવઃ, અસ્ત્વિતિશેષઃ । પ્રહ્વીભાવશ્ચ,
સ્વાત્મનઃ પરમેશ્વરે એકત્વેન સમર્પણમ્ ।
અત્ર ચ પૂર્વાર્ધેન ત્વંપદાર્થ ઉક્તઃ, ઉત્તરાર્ધે “શ્રી ગુરુમૂર્તયે
શ્રી દક્ષિણામૂર્તયે” ઇતિ પદદ્વયેન મૂર્તિદ્વયયુક્તસ્તત્પદાર્થ 
ઉક્તઃ । “સ્વાત્માનમદ્વયમ્” ઇતિ પદદ્વયસામાનાધિકરણ્યેન
યત્તચ્છબ્દાભ્યાં ચ પ્રત્યક્ બ્રહ્મૈક્યલક્ષણો વાક્યાર્થ ઉક્તઃ ।
સકલવેદાન્તપ્રસિદ્ધોઽયમેવાર્થઃ ઉત્તરશ્લોકૈઃ  પ્રપઞ્ચ્યતે॥

દર્પણદૃશ્યમાનનગરીતુલ્યં, નિજાન્તર્ગતં, વિશ્વં યથા નિદ્રયા, તથા

આત્મનિ માયયા બહિરુદ્ભૂતમિવ પશ્યન્, યઃ પ્રબોધસમયે અદ્વયમ્
સ્વાત્માનમેવ સાક્ષાત્કુરુતે તસ્મૈ શ્રીગુરુમૂર્તયે ઇદં નમઃ ઇત્યન્વયઃ ।
એવમેવાસ્યાર્થો વાર્તિકકારેણ   સંગૃહ્યોક્તઃ –

“ ઈશ્વરો ગુરુરાત્મેતિ મૂર્તિભેદાદ્વિભાગિને   ।
વ્યોમવદ્ વ્યાપ્તદેહાય દક્ષિણામૂર્તયે નમઃ” ॥ ઇતિ॥ ૧।

નન્વાત્મનિ પ્રપઞ્ચસ્યાવસ્થાનં નોપપદ્યતે, તદકારણત્વાત્ । તથાહિ
કિમાત્મા જગદારમ્ભકઃ ? ઉત તદાકારપરિણામી ? નાદ્યઃ;– એકસ્ય
વિભોશ્ચિદ્રૂપસ્ય જડપ્રપઞ્ચારમ્ભકત્વાસંભવાત્ । તતો
નિત્યાશ્ચતુર્વિધાઃ   પરમાણવો જગદારમ્ભકા ઇતિ ।

યદ્વા પ્રધાનમેવ જડં ત્રિગુણાત્મકં જગદાકારપરિણામિ, તત્રૈવેદં
જગત્ પરમાર્થતોઽસ્તિ ન તુ ચિદાત્મનિ ઇતિ નૈય્યાયિકાનાં સાંખ્યાનાં
વા મતમાશઙ્ક્ય – ન તાવત્પરમાણ્વારમ્ભવાદ ઉપપદ્યતે ।
૧। નિરવયવાનાં તેષાં સર્વાત્મના સંયોગે પ્રતિમાનુપપત્તેઃ,
૨। ભિન્નયોર્ગવાશ્વવત્ કાર્યકારણભાવાયોગાત્,
૩। પૂર્વમસતશ્ચ કાર્યસ્ય શશવિષાણવદુત્પત્ત્યનુપપત્તેઃ,
૪। અત્યન્તભિન્નકાર્યારમ્ભે કાર્યે ગુરુત્વાદિતદ્વૈગુણ્યાપત્તેઃ,
૫। પરમાણુસદ્ભાવે ચ પ્રમાણાભાવાત્,
૬। કાર્યદ્રવ્યસ્ય સ્વન્યૂનપરિમાણારબ્ધત્વનિયમસ્ય

સ્થૂલતૂલપિણ્ડારબ્ધતન્ત્વાદાવદર્શનાચ્ચ॥
નાપિ પ્રધાનપરિણામવાદઃ; તસ્ય ચેતનાનધિષ્ઠિતસ્ય કાર્યોત્પાદે
સ્વતોઽસામર્થ્યાત્, લોકે રથાદેશ્ચેતનાધિષ્ઠિતસ્યૈવ
પ્રવૃત્તિદર્શનાત્ ।

તત્સદ્ભાવેઽપિ પ્રમાણાભાવાત્, “અજાં ” ઇત્યાદિશ્રુતેશ્ચ
તેજોવન્નાદિપ્રકૃત્યવ્યાકૃતપરત્વાચ્ચ ।

’અજામેકાં લોહિતશુક્લકૃષ્ણાં બહ્વીં પ્રજાં જનયન્તી સરૂપામ્’ ।
કિન્તુ શ્રુતિષુ “સત્યં જ્ઞાનમનન્તં બ્રહ્મ”
“તસ્માદ્વા એતસ્માદાત્મનઆકાશસ્સંભૂતઃ” “
સદેવ સોમ્યેદમગ્રઆસીત્” “તદૈક્ષત બહુસ્યાં
પ્રજાયેયેતિ” “યતો વા ઇમાનિ ભૂતાનિ જાયન્તે”

“યસ્સર્વજ્ઞસ્સર્વવિદ્યસ્ય જ્ઞાનમયં તપઃ ।
તસ્માદેતત્ બ્રહ્મ નામ રૂપમન્નં ચ જાયતે” ॥

ઇત્યાદિષુ સહસ્રશઃ પરમાત્મન એવ ચેતનાજ્જગદુત્પત્તિશ્રવણાત્ ।
વિલક્ષણયોરપિ કાર્યકારણભાવસ્ય ગોમયવૃશ્ચિકા પુરુષકેશરોમાદૌ

દર્શનાત્,આરમ્ભપરિણામવ્યતિરેકેણ તત્ત્વતોઽન્યથાભાવ
લક્ષણવિવર્તરૂપપ્રકારસ્યાપિ કાર્યોત્પાદે સ્વપ્નપ્રપઞ્ચશુક્તિરજતાદૌ
દર્શનાત્, અત્ર વિવર્તવાદસ્ય વિવક્ષિતત્વાત્ ।

“સર્વં તં પરાદાદ્યોઽન્યત્રાત્મનસ્સર્વં વેદ” ઇત્યાદિશ્રુતૌ
આત્મનોઽન્યત્ર જગદ્વેદનસ્ય નિન્દિતત્વાચ્ચ; “ઘટોઽસ્તિ પટોઽસ્તિ”
“ઘટઃ સ્ફુરતિ પટઃ સ્ફુરતિ” ઇતિ સત્તાસ્ફુરણાનુવિદ્ધતયા
અનુભૂયમાનસ્ય જગતો મૃદનુવિદ્ધઘટસ્ય મૃત્કાર્યત્વવત્
સત્તાસ્ફુરણાત્મકાત્મકાર્યત્વસ્યૈવ યુક્તત્વાચ્ચાત્મૈવ જગદુત્પત્ત્યાદિ
કારણમિત્યભિપ્રેત્યાહ – બીજસ્યાન્તરિવેતિ ।
બીજસ્યાન્તરિવાઙ્કુરો  જગદિદં પ્રાઙ્નિર્વિકલ્પં    પુનઃ

માયાકલ્પિતદેશકાલકલનાવૈચિત્ર્યચિત્રીકૃતમ્ ।
માયાવીવ વિજૃમ્ભયત્યપિ  મહાયોગીવ યઃ સ્વેચ્છયા

તસ્મૈ શ્રીગુરુમૂર્તયે નમ ઇદં શ્રીદક્ષિણામૂર્તયે॥ ૨॥
ઇદં - અનુભૂયમાનં સર્વં જગત્, પ્રાક્ - ઉત્પત્તેઃ પૂર્વં, નિર્વિકલ્પં   -
ભોક્તૃભોગ્યાદિવિકલ્પરહિતં આત્મમાત્રમેવાસીત્ । “આત્મા વા ઇદમેક એવાગ્ર
આસીત્” “સદેવ સોમ્યેદમગ્રઆસીત્” ઇત્યાદિશ્રુતેઃ । તત્ર દૃષ્ટાન્તમાહ
બીજસ્યેતિ । બીજસ્યાન્તઃ - મધ્યે, અંકુર ઇવ । ઉપલક્ષણમેતત્ -
પલ્લવપત્રપુષ્પફલશાખાવિટપાત્મક વૃક્ષો યથા ઉત્પત્તેઃ
પૂર્વં નિર્વિકલ્પં   બીજમાત્રમાસીત્ તદ્વત્ । પુનઃ - પશ્ચાત્
સૃષ્ટિસમયે, માયાકલ્પિતદેશકાલકલનાવૈચિત્ર્યચિત્રીકૃતં - માયયા
ઈશ્વરાધિષ્ઠિતયા, કલ્પિતૌ યૌ દેશકાલૌ, તયોશ્ચકલના સંબન્ધઃ,
તદ્વૈચિત્ર્યેણ ચિત્રીકૃતં - નાનાવિધભેદભિન્નયા વિભક્તં, “તં
નામરૂપાભ્યામેવ વ્યાક્રિયત” ઇતિ શ્રુતેઃ ।

નનુ કથમીશ્વરસ્ય બાહ્યસાધનરહિતસ્ય જગદુત્પાદકત્વં ? લોકે
કુલાલાદેર્બાહ્યસાધનવત એવ કાર્યકરત્વદર્શનાદિત્યાશઙ્ક્ય,

ઈશ્વરસ્યાનાદ્યનિર્વચનીયમાયાશક્ત્યુપહિતસ્ય

સ્વેચ્છામાત્રેણૈવૈન્દ્રજાલિકવત્, દેવર્ષિપિત્રાદિયોગિવચ્ચોપપદ્યતે 
જગદુત્પાદકત્વમિત્યભિપ્રેત્યાહ – માયાવીવેત્યાદિના ।

યઃ - પરમેશ્વરઃ, માયાવીવ - લોકપ્રસિદ્ધૈન્દ્રજાલિકમાયાવિવત્,
મહાયોગીવ - વિશ્વામિત્રાદિમહાયોગિવચ્ચ, સ્વેચ્છયા - સ્વસંકલ્પમાત્રેણ,

વિજૃમ્ભયતિ  - ઇદં જગદુત્પાદયતિ, “ઇન્દ્રો માયાભિઃ પુરુરૂપ ઈયતે”
“તદાત્માનં સ્વયમકુરુત” “સચ્ચત્યચ્ચાભવત્” ઇતિ શ્રુતેઃ ।

નાપિ માયયા તસ્ય સદ્વિતીયત્વં, તસ્યા અપિ કલ્પિતત્વાત્ । નાપિ
તસ્ય કારણત્વેન વિકારિત્વં, જગત્કારણત્વસ્યાનાદ્યનિર્વચનીય
માયાઘટિતતયાકલ્પિતત્વેનોપલક્ષણસ્ય તત્રવિકારાનાપાદકત્વાત્ ।
તતશ્ચ તત્ર કસ્યાપિ દોષસ્યાભાવાદ્ બ્રહ્મૈવ પ્રત્યગભિન્નં
સકલજગદુત્પત્તિસ્થિતિલયહેતુરિતિ ભાવઃ તસ્મૈ નમઃ॥ ૨॥
નન્વસદેવ જગતઃ કારણં

૧। પિણ્ડાદિનાશાદેવ ઘટાદ્યુત્પત્તિદર્શનાત્,
૨। જાગરાદ્ય કાલીનકાર્યસ્ય ચાસત્પૂર્વકત્વદર્શનાત્, તદ્દૃષ્ટાન્તેન

જગતોઽપિ તથાત્વાનુમાનાત્ ;
૩। “અસદ્વા ઇદમગ્રઆસીત્” ઇતિ

શ્રુતેશ્ચેત્યસદ્વાદમાશઙ્ક્યાહ – યસ્યૈવેતિ ।
યસ્યૈવં સ્ફુરણં સદાત્મકમસત્કલ્પાર્થગં ભાસતે

સાક્ષાત્તત્ત્વમસીતિ વેદવચસા યો બોધયત્યાશ્રિતાન્ ।
યત્સાક્ષાત્કરણાદ્ભવેન્નપુનરાવૃત્તિર્ભવામ્ભોનિધૌ

તસ્મૈ શ્રીગુરુમૂર્તયે નમ ઇદં શ્રીદક્ષિણામૂર્તયે॥૩॥
યસ્ય - પ્રત્યગભિન્નસ્ય પરમેશ્વરસ્ય સ્વરૂપભૂતં, સદાત્મકં -
સદ્રૂપં,સ્ફુરણમેવ - ચૈતન્યમેવ, અસત્કલ્પાર્થગં - અસત્કલ્પાઃ
અસત્તુલ્યાઃ સ્વતસ્સત્તા રહિતાઃ અનિર્વચનીય યે, અર્થાઃ - વિયદાદ્યાઃ તાન્
ગચ્છતીત્યસદ્કલ્પાર્થગં અનિર્વચનીયવિયદાદિપદાર્થાનિષ્ટમિતિ
યાવત્ । ભાસતે - પ્રકાશતે॥
અયં ભાવઃ જગતોઽસત્કારણત્વે, “ઘટઃ અસન્ પટઃ અસન્” ઇત્યસત
એવ સર્વત્રાનુવૃત્તિઃ સ્યાત્, ન તુ સતઃ । કિઞ્ચ તસ્યાસતઃ
અસ્વપ્રકાશત્વેન તત્ર વર્તમાનજગતઃ આન્ધ્યમપિ સ્યાત્ । જગચ્ચ
સદનુવિદ્ધં, પ્રકાશતે ચ । તથા ચ સ્વતસ્સત્ત્વપ્રકાશરહિતં

જગત્ તદધિષ્ઠાનભૂતાત્મસત્તાપ્રકાશાભ્યામેવ
સત્તાપ્રકાશવદ્ભવતીતિ તત્રાધ્યસ્તત્વેન તત્કારણકમેવ જગત્ ।

નાપિ પિણ્ડાદિનાશસ્ય ઘટાદિકારણત્વં, અનુગતમૃદાદેરેવ કારણત્વાત્ ।
જાગરાદ્યકાલીનસ્ય કાર્યસ્ય ચાસદ્પૂર્વકત્વં નાસ્મત્સમ્મતમ્ ।
સુષુપ્તિકાલીનસદ્રૂપાત્મનઃ કારણત્વાઙ્ગીકારાત્ , સુષુપ્તૌ આત્મસત્ત્વસ્ય
ચ સાધયિષ્યમાણત્વાત્॥

“અસદ્વા ઇદમગ્રઆસીત્” ઇતિ શ્રુતિશ્ચાનભિવ્યક્તસદ્કારણપરા,
“કથમસતસ્સજ્જાયેત” ઇતિ શ્રુત્યૈવાસદ્વાદસ્ય પ્રતિષેધાત્ ઇતિ । અથવા -
નનુ ઘટસ્સન્ પટસ્સન્ ઇત્યેવમ્ સત્ત્વેન પ્રતીયમાનસ્ય જગતઃ
કથમસત્કલ્પત્વમધ્યસ્તત્વેનોચ્યતે ? ઇત્યાશઙ્ક્યાહ - યસ્યૈવેત્યાદિના ।

સત્પ્રકાશરૂપાધિષ્ઠાનાત્મસત્તૈવારોપિત જગન્નિષ્ઠતયા પ્રતીયતે,
ન તુ તસ્ય સ્વતસ્સત્ત્વમ્ । “અથાતઆદેશો નેતિ નેતિ” “નેહ નાનાઽસ્તિ
કિઞ્ચન” ઇત્યાદિશ્રુત્યા પ્રપઞ્ચસ્ય પ્રતિષેધાત્, ભ્રાન્ત્યાપિ
તત્પ્રતીત્યુપપત્તેશ્ચ, તસ્યાસદ્વિલક્ષણત્વાઙ્ગીકારાન્ન  શશવિષાણ
સમત્વમ્ । તતોઽપરોક્ષપ્રતીતિરપ્યુપપદ્યતે ઇતિ તાત્પર્યાર્થઃ ।
અક્ષરાર્થસ્તુ પૂર્વવત્ ।

યેયમસત્યે પ્રપઞ્ચે સત્યત્વબુદ્ધિઃ, અનાત્મનિ દેહાદૌ ચાત્મત્વબુદ્ધિઃ,
ઇયમેવ સકલસંસારનિદાનમ્ । તસ્યાશ્ચ નિવૃત્તિઃ
ગુરૂપદિષ્ટતત્ત્વમસ્યાદિમહાવાક્યજન્યાપરોક્ષજ્ઞાનેન
મૂલાજ્ઞાનનિવૃત્ત્યૈવેત્યભિપ્રાયેણાહ - સાક્ષાદિત્યાદિના । યઃ - ગુરુરૂપઃ
પરમેશ્વરઃ,આશ્રિતાન્ - વિધિવદુપસન્નાન્, તત્ત્વમસીતિ વેદવચસા -
યજ્જગત્કારણં સદદ્વિતીયં બ્રહ્મ, તત્ત્વમસિ, ન તતો ભિન્નોઽસીતિ,
વેદવચસા - વેદવાક્યેન, સાક્ષાત્ - અપરોક્ષત્વેન, તત્ત્વં, બોધયતિ -

જ્ઞાપયતીત્યર્થઃ ।
નનુ કથં કિઞ્ચિજ્જ્ઞત્વસર્વજ્ઞત્વાદિવિરુદ્ધધર્મકયોઃ જીવેશ્વરયોઃ
અભેદમયોગ્યં વેદો બોધયતિ ? ઇતિ ચેદુચ્યતે – “સોયં દેવદત્ત”
ઇત્યાદિવાક્યં તદેતદ્દેશાદિવિરુદ્ધાંશં ત્યક્ત્વા અવિરુદ્ધાંશં
પિણ્ડમાત્રમાદાય ભાગત્યાગલક્ષણયા યથાઽભેદં બોધયતિ,
તથા તત્ત્વમસ્યાદિમહાવાક્યમપિ જીવેશ્વરયોર્માયાન્તઃકરણોપાધિ
તન્નિમિત્તસર્વજ્ઞત્વકિઞ્ચિજ્જ્ઞત્વાદિવિરુદ્ધાંશં ત્યક્ત્વા

ઉભયત્રાનુગતાવિરુદ્ધચિન્માત્રાદાનેનાભેદં બોધયતિ ।
અત્ર મહાવાક્યાર્થવિષયે યા યા અનુપપત્તયઃ પરૈરુદ્ભાવિતાઃ

તાસ્સર્વાસ્સર્વૈરાચાર્યૈસ્સર્વત્ર પરાક્રમ્ય નિરસ્તા ઇતિ નાસ્માભિરત્ર
યત્યતે, સંગ્રહવ્યાખ્યાને પ્રવૃત્તત્વાત્॥

નન્વેવં વાક્યજન્યજ્ઞાનાન્નિવૃત્તોઽપિ સંસારઃ
સુષુપ્તિપ્રલયયોરિવ પુનરપિ કદાચિદુદ્ભવેત્,
ઇત્યાશઙ્ક્યાહ યત્સાક્ષાદિત્યાદિના, યત્સાક્ષાત્કરણાત્ -
યસ્ય - સ્વપ્રકાશનિષ્પ્રપઞ્ચસચ્ચિદાનન્દસ્વરૂપસ્ય, બ્રહ્મણઃ,
સાક્ષાત્કરણાત્ - અપરોક્ષતયા સોઽહમસ્મીતિ જ્ઞાનાત્, ભવામ્ભોનિધૌ -
સંસારસમુદ્રે, પુનઃ - ભૂયઃ,આવૃત્તિઃ -આવર્તનમાગમનં, ન ભવેત્ -
ન સ્યાત્, “તરતિ શોકમાત્મવિત્” “બ્રહ્મ વેદ બ્રહ્મૈવ ભવતિ”
“ન સ પુનરાવર્તતે” ઇત્યાદિશ્રુતિશતેભ્યઃ ।
સુષુપ્તિપ્રલયયોર્મૂલાજ્ઞાનસ્ય વિદ્યમાનત્વાત્ પુનરુત્થાનમ્ । તસ્ય
મહાવાક્યજન્યજ્ઞાનેનાત્ર નષ્ટત્વાન્ન મુક્તસ્ય પુનરુત્થાનમિતિ ભાવઃ
॥ તસ્મૈ નમ ઇતિ॥ ૩॥

ન ચ જગતઃ કથમાત્મસત્તાભાનાભ્યાં તદ્વત્વમ્ ?
આત્મવત્ સ્વત એવ સત્તાપ્રકાશૌ જગતો ભવેતામિત્યાશઙ્ક્યમ્ ।
આત્મવજ્જગતઃ સ્વતસ્સત્ત્વે તદ્વદેવોત્પત્તિવિનાશાનુપપત્તેઃ,
તદ્વદેવ કરણાદ્યનપેક્ષયા સર્વદા ભાનપ્રસઙ્ગાચ્ચ , ન
સ્વતસ્સત્તાપ્રકાશૌ ભવતો જગતઃ; કિન્તુ આત્મસત્તાપ્રકાશાભ્યામેવ
જગતોઽપિ સત્તાપ્રકાશૌ ।

નન્વેવં તર્હિ  સર્વસ્ય જગતઃ આત્મન્યધ્યસ્તત્વે ભવન્મતે કથં
કરણાદ્યપેક્ષા ? પ્રકાશરૂપાત્મસંબન્ધાદેવ સર્વં સર્વદા કિમિતિ ન
ભાવાત્ ? સર્વગતચૈતન્યસ્યાપ્યવિરોધેનાજ્ઞાનાવૃતત્વે વા કથં
કદાચિત્કં જગતો ભાનમ્ ? અજ્ઞાનસ્ય ચૈતન્યાતિરિક્તનિવર્તકાભાવાત્,
તસ્ય ચાવિરોધિત્વાત્ ઇત્યાશઙ્ક્યાહ – નાનાછિદ્રેતિ ।
નાનાચ્છિદ્રઘટોદરસ્થિતમહાદીપપ્રભાભાસ્વરં

જ્ઞાનં યસ્ય તુ ચક્ષુરાદિકરણદ્વારા બહિઃ સ્પન્દતે ।
જાનામીતિ તમેવ ભાન્તમનુભાન્ત્યેતત્સમસ્તં જગત્

તસ્મૈ શ્રીગુરુમૂર્તયે નમ ઇદં શ્રીદક્ષિણામૂર્તયે॥૪॥

નાનાચ્છિદ્રઘટોદરસ્થિતમહાદીપપ્રભાભાસ્વરં – નાનાચ્છિદ્રસ્ય-

અનેકરન્ધ્ર યુક્તસ્ય, ઘટસ્ય - કુમ્ભસ્ય, ઉદરે - અન્તઃ,
સ્થિતઃ - વર્તમાનઃ યો, મહાદીપઃ - તસ્ય, પ્રભેવ ભાસ્વર-
ભાસનશીલં, દીપવત્તમોવિરોધિલક્ષણ પ્રકાશસ્વભાવં,
યસ્ય - પરમેશ્વરસ્ય, ઘટવદનેકચ્છિદ્રયુક્તે દેહે અન્તઃકરણે
પ્રતિબિમ્બિતસ્ય, સાક્ષિત્વેનાવસ્થિતસ્ય સ્વરૂપભૂતં, જ્ઞાનં -
ચૈતન્યં, ચક્ષુરાદિકરણદ્વારા - ચક્ષુઃશ્રોત્રાદીનિ યાનિ, કરણાનિ
વિષયોપલબ્ધિસાધનાનિ, તદ્દ્વારા  - તચ્છિદ્રેણ, બહિઃ - વિષયદેશે,
સ્પન્દતે - ગચ્છતિ ।
ઇન્દ્રિયાણાં વિષયસમ્પ્રયોગે તદ્દ્વારા  ચૈતન્યોપાધ્યન્તઃકરણે ગચ્છતિ
સતિ તત્પ્રતિબિમ્બિતં ચૈતન્યમપિ ગચ્છતિ, ગત્વા તં વિષયં
ભાસયતીત્યર્થઃ॥

અયમભિપ્રાયઃ - ચૈતન્યં તુ સ્વતોઽજ્ઞાનાવિરોધ્યપિ અન્તઃકરણે
પ્રતિબિમ્બિતં સત્તદ્વિરોધિ॥ અત એવાન્તઃકરણધર્માઃ રાગાદયઃ
સ્વસત્તાયાં સર્વદા ભાસન્તે, ઘટપટાદિવિષયશ્ચ બિમ્બચૈતન્યે
બ્રહ્મણ્યેવાધ્યસ્તસ્તિષ્ઠતિ । અન્તઃકરણેન ચક્ષુરાદિદ્વારા
વિષયદેશં ગચ્છતા ઘટાદ્યધિષ્ઠાનબિમ્બચૈતન્યમુપાધીયતે ।
તથાચૈકોપાધિ સમ્બન્ધાદન્તઃકરણે પ્રતિબિમ્બ્યાવસ્થિતેન
સાક્ષિચૈતન્યેન ઘટાદ્યધિષ્ઠાનચૈતન્યમેકીભવતિ,
તતસ્સાક્ષિચૈતન્યેન તદજ્ઞાને નિવૃત્તે ઘટાદિવિષયો ભાસતે, ન
સર્વદા॥ અતઃ અજ્ઞાનાવરણભઙ્ગાર્થે  ચક્ષુરાદ્યપેક્ષેતિ ન કોઽપિ
દોષઃ॥

કેચિત્તુ – અચિદ્રૂપાત્મનિષ્ઠજ્ઞાનેન ઘટાદિવિષયો ભાસતે
ઇતિ વદન્તિ । તન્ન ;આત્મનિષ્ઠજ્ઞાનસ્ય જડસ્ય સ્વપ્રકાશસ્ય
વા ઘટાદિ વિષયેણ સંયોગાદિસંબન્ધાભાવાત્, સ્વરૂપસમ્બન્ધસ્ય
ચાતિપ્રસક્તત્વાત્ ।

કેચિત્ વિષયનિષ્ઠસ્ફુરણેન ઘટાદિભાનમિતિ વદન્તિ॥ તદપિ
ન, વિષયનિષ્ઠસ્યાત્મના સહ સંબન્ધાભાવેન ’ અહં જાનામીતિ ’

સમ્બન્ધપ્રત્યયાનુપપત્તેઃ ।
તસ્માદસ્મદુક્તપ્રકારેણ સ્વપ્રકાશસાક્ષિચૈતન્યસંબન્ધાદેવ ઘટાદિ

વિષયભાનમિતિ । તદેતદાહ –જાનામીતિ - ઘટાદિકમહંજાનામીતિ
ઘટાદિવિષયસંબદ્ધતયા, ભાન્તં - પ્રકાશમાનં, તમેવ -

સાક્ષિત્વેનાવસ્થિતં પરમેશ્વરમેવ, અનુ - પશ્ચાત્, એતત્
વિવિધશબ્દપ્રત્યયગમ્યં, સમસ્તં - સર્વં, જગત્ ભાતિ -

પ્રકાશતે । અનુભાનમપિ ન તસ્ય સ્વતઃ, કિન્તુ ’અગ્નિં  દહન્તમનુ
અયો દહતિ’ ઇતિવદધ્યાસાદેવેત્યર્થઃ । તથા ચ શ્રુતિઃ - ’ તમેવ
ભાન્તમનુભાતિ સર્વમ્ તસ્ય ભાસા સર્વમિદં વિભાતિ’ ઇતિ॥ તસ્મૈ
નમઃ॥ ૪॥
અત્ર કેચિત્ – સર્વમેતદભિત્તિચિત્રં, દેહવ્યતિરિક્તાત્મન એવાભાવાત્,
દેહસ્યૈવ “ગચ્છામિ, તિષ્ઠામિ,સ્થૂલોઽહં કૃશોઽહં”
ઇત્યાત્મત્વાનુભવાદીતિ – વદન્તિ॥

અન્યે કેચિત્ તાન્ હસ્તેન નિવારયન્ત આહુઃ  – જીવાત્મનિર્ગમે
શરીરમરણસ્ય દર્શનાત્ વચ્મિ પશ્યામિ શ્રુણોમીત્યાદિ
બુદ્ધિદર્શનાત્ ઇન્દ્રિયાણ્યેવાત્મેતિ॥

તતોપ્યન્યે કેચિદીષચ્છુદ્ધબુદ્ધયઃ  ચક્ષુરાદીન્દ્રિયનાશેઽપિ
પ્રાણ સત્વે જીવનદર્શનાત્ અન્યથાઽદર્શનાત્ બુભુક્ષિતોઽહં
પિપાસિતોઽહમિત્યાદિપ્રતીતેશ્ચ પ્રાણ એવાત્મેતિ ફણન્તિ॥

ઇતરેતુ પ્રાણસ્ય બાહ્યવાયુવજ્જડત્વેન ભોક્તૃત્વાદ્યસમ્ભવાત્ મન
એવ ચેતનં ભોક્તૃ આત્મેતિ ચ વદન્તિ॥

યોગાચારસ્તુ “મમ મન” ઇતિ ભિન્નતયા
પ્રતીયમાનસ્યાત્મત્વા સમ્ભવાત્ ક્ષણિકવિજ્ઞાનમહમિતિ
પ્રતીયમાન બુદ્ધિશબ્દાપરપર્યાયં સંસારીતિ જલ્પતિ॥

તં ધિક્કૃત્યાન્યઃ કશ્ચિત્ વિદ્યુદભ્રનિમેષાદિવદ્ ક્ષણિકસ્ય
તસ્યાત્મત્વાનુપપત્તેઃ સુષુપ્તૌ તસ્યાપ્યભાવાત્ અન્યસ્યાપ્યનુપલબ્ધેઃ
શૂન્યમેવાત્મેત્યુદ્ગિરતિ॥

એતે ચ સ્વસ્વપક્ષદાર્ઢ્યાયેતસ્તતશ્ચ  યાં
કાંચિત્ શ્રુતિમાદાયોદાહરન્તિ । અન્યે ચ કેચિદન્યથા
આત્મસ્વરૂપં ફણન્તિ । સર્વે તે દૈવોપહ્વચિત્તા ભ્રાન્તાઃ,
સકલશ્રુતિસ્મૃતીતિહાસપુરાણન્યાયવિદ્વત્પ્રત્યક્ષવિરુદ્ધાર્થપરિગ્રાહકાઃ ।
નૈતેષાં માર્ગ આત્મનઃ શ્રેયોર્થિભિઃ   સ્વપ્નેપ્યનુસરણીય

ઇત્યભિપ્રેત્યાહ – દેહં પ્રાણમપીતિ॥
દેહં પ્રાણમપીન્દ્રિયાણ્યપિ ચલાં બુદ્ધિં  ચ શૂન્યં વિદુઃ

સ્ત્રીબાલાન્ધજડોપમાસ્ત્વહમિતિ ભ્રાન્તા ભૃશં વાદિનઃ ।
માયાશક્તિવિલાસકલ્પિતમહાવ્યામોહસંહારિણે

તસ્મૈ શ્રીગુરુમૂર્તયે નમ ઇદં શ્રીદક્ષિણામૂર્તયે॥ ૫॥
દેહં - સશિરસ્કં પિણ્ડં, પ્રાણં - પઞ્ચવૃત્તિકં મુખનાસિકા

સઞ્ચારિણમ્, ઇન્દ્રિયાણિ ચક્ષુરાદીનિ તત્તદ્ગોલકવૃત્તીનિ રૂપાદિ
ગ્રાહકાણિ, ચલાં - ક્ષણિકાં સન્તતોદયાં, બુદ્ધિં  - વિજ્ઞાનં, શૂન્યં-
તુચ્છં , ચકારાત્તાર્કિકાદ્યભિમતાત્માનં  , વાદિનઃ - ચાર્વાકાદયઃ,
સ્ત્રીબાલાન્ધજડોપમાઃ -સ્ત્રીબાલાન્ધજડવત્, વિવેકરહિતાઃ, અત એવ,
ભ્રાન્તાઃ - તત્ત્વમન્યથાપ્રતિપદ્યમાનાઃ, અહમિતિ વિદુઃ -આત્મત્વેન જાનન્તિ,
અન્યાનુપદિશન્તિ ચેત્યર્થઃ॥

નન્વેતે વાદિનઃ પરીક્ષકા અપિ કિમિત્યેવં નાસ્તિકાઃ સન્તોઽન્યથાન્યથા
તત્ત્વં પ્રતિપદ્યન્તે? ઇતિ ચેદીશ્વરાનુગ્રહાભાવાત્ । યે ત્વાસ્તિકાઃ
શ્રુતિસ્મૃત્યુક્તમાર્ગેણ કર્માનુષ્ઠાનેન ભગવન્તં પરમેશ્વરં સેવન્તે
તેષાં પરમેશ્વરપ્રસાદાન્નૈતાદૃશો વ્યામોહ ઇત્યભિપ્રેત્યાહ –

માયેત્યાદિના॥
માયાશક્તિવિલાસકલ્પિતમહામોહસંહારિણે - ભગવતઃ

પરમેશ્વરસ્યાનાદ્યનિર્વચનીયા યા, માયાશક્તિઃ - પરવ્યામોહિકા,
તસ્યાઃ, વિલાસેનૈકદેશેન કલ્પિતો યો મહાવ્યામોહઃ મહાન્ અનન્તઃ
અપરિમાણવ્યામોહઃ, દેહાદ્યાત્મત્વભ્રમઃ તં સંહર્તું નાશયિતું
શીલમસ્યેતિ સ તથોક્તઃ તસ્મૈ— નમઃ॥
તથા ચોક્તં શ્રીભાગવતે –॥
યેષાં સ એવ ભગવાન્ દયયેદનન્ત-

સ્સર્વાત્મના શ્રિતપદો યદિ નિર્વ્યલીકમ્ ।
તે દુસ્તરામતિતરન્તિ ચ દેવમાયાં

નૈષાં મમાહમિતિ ધીઃ શ્વસૃગાલભક્ષ્યે॥
નનુ શૂન્યવાદિના સુષુપ્તૌ કસ્યાપ્યનુપલમ્ભાત્ શૂન્યમેવાત્મેતિ યદુક્તં,

તસ્ય કિં  સમાધાનમ્ ? ઇત્યાશઙ્ક્ય સુષુપ્તાવાત્માસ્તિત્વં સાધયન્
સમાધત્તે – રાહુગ્રસ્તેતિ॥

રાહુગ્રસ્તદિવાકરેન્દુસદૃશો માયાસમાચ્છાદનાત્
સન્માત્રઃકરણોપસંહરણતો યોઽભૂત્સુષુપ્તઃ પુમાન્ ।

પ્રાગસ્વાપ્તમિતિ પ્રબોધસમયે યઃ પ્રત્યભિજ્ઞાયતે
તસ્મૈ શ્રીગુરુમૂર્તયે નમ ઇદં શ્રીદક્ષિણામૂર્તયે॥ ૬॥
યઃ પુમાન્ - પ્રત્યગ્રૂપઃ પરમેશ્વરઃ, કરણોપસંહરણતઃ-

વિશેષવિજ્ઞાનહેતુચક્ષુરાદિકરણાનામુપસંહારાત્,
સન્માત્રઃ - પૂર્ણાનન્દાદિ રૂપેણ સ્ફુટમપ્રકાશમાનતયા કેવલં
સન્માત્રેણાવસ્થિતઃ સન્, સુષુપ્તોભૂત્ - સુપ્તિં  પ્રાપ્તોઽભૂત્ ।
કરણાભાવેઽપિ પૂર્ણાનન્દભાનવતો મુક્તાત્મનઃ સકાશાત્
સુષુપ્તાત્મનો વૈષમ્યમાહ – માયાસમાચ્છાદનાદિતિ । માયયા -
આત્માવિદ્યયા, સમાચ્છાદનાદાવરણાત્ સન્માત્ર ઇતિ સમ્બન્ધઃ
સ્ફુટમપ્રકાશમાનસ્ય સ્વરૂપતઃ સત્વે દૃષ્ટાન્તમાહ -

રાહુગ્રસ્તેતિ । રાહુગ્રસ્તદિવાકરેન્દુસદૃશઃ, રાહુણા -
સૈંહિકેયેન, ગ્રસ્તૌ - ગૃહીતૌ, યૌ, દિવાકરેન્દુ - સૂર્યચન્દ્રૌ ।
તત્સદૃશઃ - તત્સમાનસ્સન્, સુષુપ્તોઽભૂદિતિ સંબન્ધઃ॥ યથા
રાહુણા ગ્રસ્તો દિવાકરશ્ચન્દ્રો વા સ્ફુટં ન પ્રકાશતે ઇત્યેતાવતા
દિવાકરસ્ય, ચન્દ્રમસો વા નાસત્વમ્, તદ્વત્ કરણાનામુપસંહારાત્
માયયા આવૃતત્વાચ્ચ સુષુપ્તૌ સ્ફુટમાત્મા ન ભાસતે ઇત્યેતાવતા
નાત્મનોઽસત્વમિત્યર્થઃ॥

નનુ રાહુગ્રસ્તસ્ય સૂર્યસ્ય ચન્દ્રમસો વા સ્ફુટપ્રકાશાભાવેઽપિ
ચક્ષુષા અવિશેષતઃ સર્વૈર્ગ્રહણાદસ્તિ સત્વમ્॥ ન
તદ્વત્ આત્મનઃ કેનચિત્ સત્વમનુભૂયત ઇત્યાશઙ્ક્ય
સુષુપ્તાવાત્મનોઽપ્યવિશેષતો ભાનં સાધયતિ - પ્રાગસ્વાપ્સમિત્યાદિના ।
યઃ - સુષુપ્તિકાલીનાત્મા, પ્રબોધસમયે - સુષુપ્તિત ઉત્થાનસમયે,
પ્રત્યભિજ્ઞાયતે । કથં? પ્રાક્ - યોઽહમસ્વાપ્સં સ ઇદાનીં  જાગર્મીતિ ।
ન ચ તદાનનુભૂતસ્ય પ્રત્યભિજ્ઞાનં સમ્ભવતિ, અન્યત્રાનનુભૂતે
પ્રત્યભિજ્ઞાનાદર્શનાત્ । ન ચ તદાકરણેનાત્માનુભવઃ,
ઇન્દ્રિયાદિકરણાનાં સુષુપ્તાવભાવાત્ । અતઃ સ્વપ્રકાશસ્યાત્મનઃ સત્વાન્ન
તદા શૂન્યત્વં, નાપિ તસ્ય ક્ષણિકત્વં, નાપિ જડત્વં, ઉક્તયુક્તેરેવ ।

“સુષુપ્તિકાલે સકલે વિલીને તમોભિભૂતઃ સુખરૂપમેતિ ।

પુનશ્ચ જન્માન્તરકર્મયોગાત્સ એવ જીવઃ સ્વપિતિ પ્રબુદ્ધઃ॥”
“સતા સોમ્ય તદા સમ્પન્નો ભવતિ” ઇત્યાદિશ્રુતિશ્ચાત્મનઃ

સચ્ચિદાનન્દરૂપત્વેન સુષુપ્તાવવસ્થાનં દર્શયતિ ।આત્મનઃ
સુખરૂપત્વં ચોત્થિતેન તેનાનુસન્ધીયતે ’સુખમહમસ્વાપ્સમિ’તિ । અતો
ન કોઽપિ દોષ ઇતિ ભાવઃ॥ ૬॥

ઇદાનીં  મુઞ્જાદિષીકામિવ દેહાદિભ્યો વિવિચ્ય સચ્ચિદાનન્દરૂપં
પ્રત્યગાત્માનં પ્રદર્શ્ય તસ્ય પરમેશ્વરાભેદં
શ્રુતિગુર્વીશ્વરપ્રસાદલભ્યં પ્રદર્શયન્નાહ બાલ્યાદિષ્વપીતિ ।

બાલ્યાદિષ્વપિ જાગ્રદાદિષુ તથા સર્વાસ્વવસ્થાસ્વપિ
વ્યાવૃત્તાસ્વનુવર્તમાનમહમિત્યન્તઃ સ્ફુરન્તં સદા ।

સ્વાત્માનં પ્રકટીકરોતિ ભજતાં યો મુદ્રયા ભદ્રયા
તસ્મૈ શ્રીગુરુમૂર્તયે નમ ઇદં શ્રીદક્ષિણામૂર્તયે॥ ૭॥

’બાલ્યાદિષુ’ - બાલ્યં શૈશવં, તદાદિષુ
શૈશવકૌમારયૌવનમધ્યવયઃસ્થાવિરરૂપાસુ,જાગ્રદાદિષુ -
જાગ્રત્સ્વપ્નસુષુપ્તિમૂર્છાજન્મજરામરણરૂપાસુ, ’તથા’ - અન્યાસ્વપિ
અવાન્તરાસુ દર્શનશ્રવણાદિ રૂપાસુ કર્તૃત્વભોક્તૃત્વરૂપાસુ ચ
સર્વાસ્વવસ્થાસુ દશાસુ,વ્યાવૃત્તાસુ - પરસ્પરં વ્યાવર્તમાનાસુ,
અનુવર્તમાનં - અનુગતતયા સર્વાસ્વવસ્થાસુ વર્તમાનમ્ ।

અયં ભાવઃ - યોહ્યસત્યજડાનાનન્દરૂપાસુ સર્વાસ્વવસ્થાસુ
વ્યાવર્તમાનાસુ “યોઽહં સુપ્તૌ સ્વપ્નમદ્રાક્ષં સોઽહમિદાનીં  જાગર્મિ ”
ઇતિ અવસ્થાત્રયે યોહં બાલો યુવાચાભૂવં સોહમિદાનીં
વૃદ્ધોઽસ્મિ” ઇતિ બાલ્યાદિષ્વપિ ચ, સત્વેનાનુવર્તમાનોનુભૂયતે,
તથા દ્રષ્ટૄત્વેનાભિમતેષુ  ચક્ષુરાદિષુ વ્યાવર્તમાનેષુ
સ્વયં તત્સકલસાક્ષિત્વેન યશ્ચિદ્રૂપસ્સદાનુવર્તમાનોનુભૂયતે,
તથા પ્રિયત્વેનામિતવિત્તપુત્રપિણ્ડાદિષુ વ્યાવર્તમાનેષુ ચ
યઃ સ્વયં સદા પ્રીતિવિષયઃ સર્વશેષિત્વેન નિરતિશય
પ્રીતિવિષયતયા આનન્દરૂપત્વેનાનુવર્તમાનોનુભૂયતે
તદ્વદેવાહંબુદ્ધિવિષયતયાત્મત્વેનાભિમતેષુ દેહાદિભોક્ત્રન્તેષુ
ચ વ્યાવર્તમાનેષુ યઃ સ્વયમહંબુદ્ધિમવ્યભિચરન્ સદા
આત્મત્વેનાનુવર્તમાનોનુભૂયતે, તતસ્સદ્રૂપત્વં, ચિદ્રૂપત્વમાનન્દરૂપતયા

પ્રિયત્વં, અહંબુદ્ધિવિષયતયા પ્રત્યક્ત્વં ચ યઃ કદાપિ ન વ્યભિચરતિ,
સ એવ ત્વંપદાર્થલક્ષ્યઆત્મેતિ ।

તથા ચ તાપનીયશ્રુતિઃ – “તં વા એતમાત્માનં જાગ્રત્યસ્વપ્નમસુષુપ્તં,
સ્વપ્નેઽજાગ્રતમસુષુપ્તં, સુષુપ્તેઽજાગ્રતમસ્વપ્નં,
તુરીયેઽજાગ્રતમસ્વપ્નમસુષુપ્તમવ્યભિચારિણં,
નિત્યાનન્દસદૈકરસં હ્યેવ, ચક્ષુષો દ્રષ્ટા, શ્રોત્રસ્ય દ્રષ્ટા, વાચો
દ્રષ્ટા, મનસો દ્રષ્ટા, બુદ્ધેર્દ્રષ્ટા, પ્રાણસ્ય દ્રષ્ટા, તમસો દ્રષ્ટા,
સર્વસ્ય દ્રષ્ટા” ઇતિ ।

એતદેવાહ - અહમિત્યન્તઃ સ્ફુરન્તં સદેતિ । અન્તઃ - શરીરાદિષુ
મધ્યે, અહમિતિ - અહં બુદ્ધિવિષયત્વેન, સદા - સર્વેષ્વપિ કાલેષુ,
સ્ફુરન્તં - ભાસમાનં, ઉપલક્ષણમેતત્, સત્વેન પ્રિયત્વેન ચ સદા
સ્ફુરન્તમિત્યપિ દ્રષ્ટવ્યમ્॥ એવં ભૂતં પ્રત્યગાત્માનં યઃ -
પરમેશ્વરઃ, સ્વાત્માનમેવ સ્વં – “સત્યં જ્ઞાનમનન્તં બ્રહ્મ”
“વિજ્ઞાનમાનન્દં બ્રહ્મ” ઇત્યાદિષુ શ્રુતિષુ સચ્ચિદાનન્દાત્મકત્વેન
ત્રિવિધપરિચ્છેદશૂન્યતયા ચ પ્રસિદ્ધઃ પરમેશ્વર એવાત્મા -
સ્વરૂપં યસ્ય પ્રત્યગાત્મનઃ, ન તુ કર્ત્રાદિરૂપેણ પ્રતીયમાનઃ આત્મા,
સઃ સ્વાત્મા, તં સ્વાત્માનં બ્રહ્માભિન્નમિતિ યાવત્, ભદ્રયા - શોભનયા,
મુદ્રયા - કરકલિતજ્ઞાનમુદ્રયા, ભજતાં - સ્વભક્તાનાં, પ્રકટીકરોતિ-
તેષાં પ્રત્યગાત્માનં બ્રહ્મસ્વરૂપત્વેનાપ્રકટં પ્રકટં કરોતિ,
સ્ફોરયતિ॥ તસ્મૈ ..... નમઃ॥

બાલ્યાદિષુ, તથા જાગ્રદાદિષ્વપિ, સર્વાસ્વવસ્થાસુ
વ્યાવૃત્તાસ્વનુવર્તમાનં સદા અન્તરહમિતિ સ્ફુરન્તં, ભજતાં,
(પ્રત્યગાત્માનં ) યો ભદ્રયા, મુદ્રયા, સ્વાત્માનં પ્રકટીકરોતિ, તસ્મૈ
... ... નમઃ ઇત્યન્વયઃ॥ ૭॥

નનુ બ્રહ્મવ્યતિરિક્તં ચેત્ કિમપિ ન વસ્ત્વસ્તિ તર્હિ  કથં
પરમાર્થોપદેશાદિવ્યવહારઃ ? ન હિ જાતુ કશ્ચિત્તત્ર બદ્ધોઽસ્તિ, યેન
બન્ધનિવૃત્તયે વિદ્યોપદેશઃ સ્યાત્, બન્ધહેતોઃ કસ્યાપ્યભાવાત્ । નાપિ
વિદ્યાવતો મુક્તિસ્સંભવતિ, તદ્વેતુગુરુશાસ્ત્રાદીનામભાવાદિત્યાશઙ્ક્ય,

અનાદ્યનિર્વચનીયપરમાત્માધ્યસ્તમાયાવશાદેવ સર્વો વ્યવહારઃ
બ્રહ્મસાક્ષાત્કારપર્યન્તં ઘટતે ઇત્યભિપ્રેત્યાહ – વિશ્વં

પશ્યતીતિ॥
વિશ્વં પશ્યતિ કાર્યકારણતયા સ્વસ્વામિસંબન્ધતઃ
શિષ્યાચાર્યતયા તથૈવ પિતૃપુત્રાદ્યાત્મના ભેદતઃ ।

સ્વપ્ને જાગ્રતિ વા ય એવ પુરુષો માયાપરિભ્રામિતઃ
તસ્મૈ શ્રીગુરુમૂર્તયે નમ ઇદં શ્રીદક્ષિણામૂર્તયે॥ ૮॥

પુરુષઃ - પૂર્ણઃ, યઃ - શ્રુત્યન્તપ્રસિદ્ધઃ પરમેશ્વરઃ,
માયાપરિભ્રામિતઃ - સ્વોપાધિભૂતમાયયા, મલિનસત્ત્વપ્રધાનયા,
કાર્યકારણસંઘાતાકારેણ પરિણતયા સ્વેન પ્રવિષ્ટયા, પરિભ્રામિતઃ-
બહુવિધં  ભ્રમં પ્રાપિતઃ, એષઃ - સર્વપ્રાણ્યપરોક્ષજીવસ્સન્
સંસારિત્વેન ભાવિતઃ, વિશ્વં - જગત્, ભેદતઃ - બહુભેદભિન્નતયા,
પશ્યતિ - અવલોકયતિ । ભેદમેવ દર્શયતિ - કાર્યકારણતયેત્યાદિના ।

અયમર્થઃ - યદ્યપિ પરમાર્થતો બ્રહ્મવ્યતિરિક્તં કિમપિ
નાસ્ત્યેવ, “નેહ નાનાસ્તિ કિઞ્ચન” ઇત્યાદિશ્રુત્યા નિષેધાત્;
તથાપિ અનાદ્યનિર્વાચ્યાવિદ્યાવશાન્મુધૈવ ભ્રાન્તો જીવઃ પ્રપઞ્ચં
બહુભેદભિન્નં પશ્યતિ નિદ્રાપરવશ ઇવાનેકવિધં સ્વપ્નમ્ । તસ્ય
ચ વસ્તુતો બ્રહ્મૈવ સન્તમાત્માનં નિખિલાનર્થસઙ્કુલતયા માયયા
ભ્રામ્યતઃ સ્વભ્રાન્તિસિદ્ધગુરુશાસ્ત્રન્યાયાદિભ્યઃ વિદ્યોત્પત્તૌ અવિદ્યા
સવાસના નિવર્તતે, નિદ્રાણસ્યેવ સ્વપ્નવ્યાઘ્રદર્શનસમુપજાતભયેન
પ્રબુદ્ધસ્ય સ્વપ્નઃ । તતસ્સંસારાન્મુક્તઃ સ્વસ્વરૂપે સચ્ચિદાનન્દાત્મનિ
નિરતિશયમહત્વસમ્પન્ન એવ રમમાણોઽવતિષ્ઠતે॥
તદુક્તં સર્વજ્ઞાત્મમુનિભિઃ –

તસ્માત્ બ્રહ્માવિદ્યયા જીવભાવં
પ્રાપ્ય સ્થિત્વા તાવકે તુ સ્વરૂપે ।

ત્વચ્ચિત્તેન સ્પન્દિતં વિશ્વજાતં
આકાશાદિક્ષ્માવસાનં ચ પશ્યેઃ॥

સ્વીયાવિદ્યાકલ્પિતાચાર્યવેદ -
ન્યાયાદિભ્યો જાયતે તસ્ય વિદ્યા ।

વિદ્યાજન્મધ્વસ્તમોહસ્ય તસ્ય
સ્વીયે રૂપેઽવસ્થિતિઃ સ્વપ્રકાશે॥ ઇતિ ।

સંક્ષેપશારીરકમ્ અ ૧૬૨,૧૬૩

તતઃ સર્વસ્ય પરમાર્થતો બ્રહ્મમાત્રત્વેઽપિ માયાવશાત્ ભ્રાન્ત્યા
સર્વમુપપદ્યત ઇતિ॥
કાર્યં - જન્યં, કારણં - જનકં , સ્વં -ગૃહક્ષેત્રધનાદિ,
સ્વામી - તદ્વાન્ દેવદત્તાદિઃ, શિષ્યઃ - વિદ્યાગ્રહણાર્થં
વિધિવદ્ગુરુમુપસન્નઃ,આચાર્યઃ - વિદ્યોપદેષ્ટા, પિતા - નિષેક્તા,
પુત્રઃ - તચ્છુક્રસમ્ભવઃ , ઇત્યાદિરૂપેણ, વિશ્વં યઃ પશ્યતિ ।
તસ્મૈ - નમ ઇતિ સંબન્ધઃ॥ ૮॥

ઇદાનીમુક્તરૂપબ્રહ્માપરોક્ષજ્ઞાને મન્દાધિકારિણામષ્ટમૂર્ત્યુપાસનં
ક્રમમુક્તિદાયકં , ઉત્તમાધિકારિણાં શ્રોતવ્યાદિશ્રુતિસિદ્ધવેદાન્ત
તદ્વિષયબ્રહ્મવિચારસ્સાધનમિત્યભિપ્રેત્યાહ - ભૂરમ્ભાંસીતિ॥ ૮॥

ભૂરમ્ભાંસ્યનલોઽનિલોમ્બરમહર્નાથો હિમાંશુઃ પુમાન્
ઇત્યાભાતિ ચરાચરાત્મકમિદં યસ્યૈવ મૂર્ત્યષ્ટકમ્ ।

નાન્યત્કિઞ્ચન વિદ્યતે વિમૃશતાં યસ્માત્પરસ્માત્ વિભોઃ
તસ્મૈ શ્રીગુરુમૂર્તયે નમ ઇદં શ્રીદક્ષિણામૂર્તયે॥ ૯॥

ભૂઃ - પૃથિવી, અમ્ભાંસિ - જલાનિ, અનલઃ - અગ્નિઃ, અનિલઃ -
વાયુઃ, અમ્બરં -આકાશઃ, અહર્નાથઃ - સૂર્યઃ, હિમાંશુઃ - ચન્દ્રઃ,
પુમાન્ - સકલકર્મવિદ્યાધિકારી જીવઃ, ઇતિ - એવંપ્રકારેણ,

ચરાચરાત્મકમિદં - જગત્, યસ્યૈવ - પરમેશ્વરસ્ય સર્વજ્ઞસ્ય
સર્વશક્તેઃ સચ્ચિદાનન્દાદ્વયસ્ય સદાશિવસ્યૈવ મૂર્ત્યષ્ટકં ,
મૂર્તીનાં વિગ્રહભૂતાનામષ્ટકમ્,આભાતિ -આસમન્તાત્ ભાતિ ।

અયમર્થઃ— ઉપાસકઃ સ્વદેહે વર્તમાનપઞ્ચભૂતાનિ
વ્યષ્ટિભૂતાનિ સમષ્ટિભૂતૈઃ, પ્રાણાપાનૌ ચ
સૂર્યશશાઙ્કાભ્યામેકીકૃત્ય પઞ્ચભૂતાત્મકશરીરાભિમાનિનં
સ્વાત્માનમષ્ટમૂર્તિપરમેશ્વરેણૈકીકૃત્ય  , સકલવ્યાપી અષ્ટમૂર્ત્યાત્મકઃ
સદાશિવોઽસ્મીતિ ચિન્તયેત્॥

તતો ભાવનાતિશયેન તત્સાયુજ્યં પ્રાપ્ય
સર્વૈશ્વર્યસમ્પન્નોઽન્તે તત્પ્રસાદસાદિતતત્ત્વજ્ઞાનેન
તત્ત્વસાક્ષાત્કારેણ વિમુચ્યત ઇતિ । વિમૃશતાં - તત્ત્વં વિધિવદ્
ગુરુતઃ શ્રુતિભ્યો યુક્ત્યા ચાનિશં વિચારયતાં પુરુષાણાં, પરસ્માત્ -
સર્વકારણાત્, વિભોઃ - વિવિધપ્રપઞ્ચાત્મના ભવતો વિવર્તમાનાત્,

યસ્માત્ - સર્વાધિષ્ઠાનાત્ સચ્ચિદાનન્દાત્મકાત્ પરમેશ્વરાદન્યત્-
પૃથક્ કિઞ્ચન - કિન્ઞ્ચિદપિ, ન વિદ્યતે - ન ભવતિ,
સર્વસ્ય તસ્મિન્ પરમેશ્વરેધ્યસ્તત્વેન તન્માત્રત્વાત્॥
તથાચોક્તં મહિમ્નસ્તવે –

ત્વમર્કસ્ત્વં સોમસ્ત્વમસિ પવનસ્ત્વં હુતવહ-
સ્ત્વમાપસ્ત્વં વ્યોમ ત્વમુ ધરણિરાત્મા ત્વમિતિ ચ ।

પરિચ્છિન્નામેવં ત્વયિ પરિણતાં બિભ્રતિ ગિરં
ન વિદ્મસ્તત્તત્વં વયમિહ તુ યત્ત્વં ન ભવસિ॥ ઇતિ॥

શ્રુતિશ્ચ –

“વિશ્વં ભૂતં ભુવનં ચિત્રં બહુધા જાતં જાયમાનં ચા યત્ ।
સર્વો હ્યેષ રુદ્રસ્તસ્મૈ રુદ્રાય નમોઽસ્તુ॥ (તૈત્તિરીય આરણ્યક ૧૦-૨૪-૧)

યસ્માત્પરં નાપરમસ્તિ કિઞ્ચિદ્યસ્માન્નાણીયો ન જ્યાયોસ્તિ કશ્ચિત્
વૃક્ષ ઇવ સ્તબ્ધો દિવિ તિષ્ઠત્યેકસ્તેનેદં પૂર્ણમ્ પુરુષેણ સર્વમ્
॥ ઇત્યાદ્યા॥
સ્તબ્ધઃ - નિશ્ચલઃ, દિવિ - સ્વપ્રકાશે સ્વરૂપે॥

તથા ચોક્તરૂપબ્રહ્માત્મજ્ઞાનાત્ ઉત્તમાધિકારિણામિહૈવ
સચ્ચિદાનન્દાદ્વયપરશિવરૂપેણાવસ્થાનલક્ષણા મુક્તિરાસાદ્યતે “અત્ર
બ્રહ્મ સમશ્નુતે” ઇત્યાદિશ્રુતેરિતિ ભાવઃ॥ તસ્મૈ જ્ઞાનોપદેષ્ટ્રે
ગુરુરૂપાય દક્ષિણામૂર્તયે પરમેશ્વરાય નમોઽસ્ત્વિતિ॥ ૯॥

ઇદાનીમેતત્સ્તોત્રપાઠાદૌ પ્રવૃત્તાનાં પુરુષધૌરેયાણાં અવશ્યં ભાવિ
ફલં કીર્તયન્ સ્તોત્રમુપસંહરતિ સર્વાત્મત્વમિતિ ।

સર્વાત્મત્વમિતિ સ્ફુટીકૃતમિદં યસ્માદમુષ્મિંસ્તવે 
તેનાસ્ય શ્રવણાત્તદર્થમનનાત્ ધ્યાનાચ્ચ સંકીર્તનાત્ ।

સર્વાત્મત્વમહાવિભૂતિસહિતં સ્યાદીશ્વરત્વં સ્વતઃ
સિદ્ધ્યેત્તત્પુનરષ્ટધા પરિણતં ચૈશ્વર્યમવ્યાહતમ્॥ ૧૦॥

ઇતિ - ઉક્તપ્રકારેન, અમુષ્મિંસ્તવે   - અસ્મિન્ સ્તોત્રે, ઇદમ્-
શ્રુતિષુ “ઇદં સર્વં યદયમાત્મા” ઇત્યાદિષુ શ્રુયમાણં,
સર્વાત્મત્વં - પ્રત્યગાત્મનઃ સ્વરૂપત્વં,સ્ફુટીકૃતં -
સ્ફુટમાવેદિતં, યસ્માત્ તેનાસ્ય - સ્તોત્રસ્ય, શ્રવણાત્ -

ગુરુતો વિધિવચ્છ્રવણાત્ , તદર્થમનનાત્ - શ્રુતસ્યાર્થસ્ય
યુક્તિભિરનુચિન્તનાત્, ધ્યાનાત્ - શ્રવણમનનાભ્યાં નિર્ણીનસ્ય
તથૈવ સોઽહં સર્વાત્મા પરમેશ્વરોઽસ્મીતિ વિજાતીયપ્રત્યયતિરસ્કારેણ
સજાતીયપ્રત્યયૈકવિષયીકરણાત્, સંકીર્તનાત્ - સમ્યક્
પાઠાત્, સમ્યક્પરેભ્યઃ કથનાદ્વા, સર્વાત્મત્વમહાવિભૂતિસહિતં-
સર્વાત્મત્વમેવ મહાવિભૂતિઃ, મહતી સિદ્ધિરણિમાદ્યપેક્ષયા, તસ્ય
ત્રિવિધપરિચ્છેદશૂન્યત્વાત્, તયા સહિતં યુક્તં, ઈશ્વરત્વં-
સત્યજ્ઞાનાનન્દલક્ષણપરમેશ્વરત્વં, તત્- શ્રુતિપ્રસિદ્ધં,સ્વતઃ -
એવ નિત્યં વિદ્યમાનં,સ્યાત્ - ભવેત્ અધુના જ્ઞાયત ઇત્યર્થઃ ।
પુનઃ - ભૂયઃ,અષ્ટધા - ષ્ટપ્રકારેણ,અરિણતં - માયાપરિણામરૂપં,
અશ્વર્યં - ચ અણિમાદિકં , અવ્યાહતં - ક્વચિદપ્યપ્રતિહતં, સિદ્ધ્યેત્ -
“સ એકધા ભવતિ ત્રિધા ભવતિ, સ યદિ પિતૃલોકકામો ભવતિ સંકલ્પાદેવાસ્ય
પિતરસ્સમુત્તિષ્ઠન્તે”, ઇત્યાદિ શ્રુત્યુક્તં સર્વં ભવેદિત્યર્થઃ॥ ૧૦॥

વમેષા કૃતા વ્યાખ્યા દક્ષિણાશામુખસ્તુતેઃ ।
યથામતિ, તયા તુષ્ટો દક્ષિણામૂર્તિરસ્તુ   નઃ॥

ઇતિ શ્રીમત્પરમહંસપરિવ્રાજકાચાર્યકૈવલ્યાનન્દયોગીન્દ્ર-
પાદકમલભૃઙ્ગાયમાણ  - સ્વયંપ્રકાશયતિ વિરચિત
શ્રીદક્ષિણામૂર્તિસ્તોત્રવ્યાખ્યા   લઘુતત્ત્વસુધાખ્યા સમાપ્તા॥
ૐ તત્ સત્॥ હરિઃ ૐ॥

